
আঠশত দ্বাৰ তাৰ জানা জন্মিজয়।

ৰাক্ষস দানৱ তাত বহুত আছয়॥

দ্বাৰত লিখিত আছে শিৱমূৰ্ত্তি যত।

তাহাৰ মহিমা মই বৰ্ণাইবো কত॥ ৭৮

অসংখ্যাত ধন-ৰত্ন শোভিত কৰয়।

তাক নকহিলো পদ বাহুল্যক ভয়॥

নৃপতি বোলয় মোৰ মিলিল সংশয়।

ভীমে পাছে কি কৰিলা কহিয়ো নিশ্চয়॥ ৭৯

মুনি বোলে এবে শুনা কহো নৰেশ্বৰ।

মাধৱে বঢ়ান্ত যশ পঞ্চ পাণ্ডৱৰ॥

সুৱৰ্ণ-কুসুম-বন-মাজত পশিলা।

স্তুতি নতি মিনতি যে পক্ষীক কৰিলা॥ ৮০

কৃষ্ণৰ আদেশে বন্ধ ছাড়িলা আপুনে।

কোটি জন্মে শুজিবে নপাৰো ইটো ঋণে॥







ভীমৰ চাৰি ভাইৰলগত মিলন আৰু কথোপকথন।






অনন্তৰে গৰুড় গৈলন্ত কৃষ্ণপাশে।

ভীম চলি গৈলা চাৰি ভাই যৈত আছে॥ ৮১

সেহিবেলা দিবাকৰ উদিত ভৈলন্ত।

ভীম চাপিলন্ত যায় পত্ৰৰ গৃহত॥

ৰধ হন্তে নামি বৃকোদৰ মহাৱলী।

জানু পাৰি নৃপতিক কৰিলা সেৱলি॥ ৮২

